
661 hitz
Hubble Espazioko Teleskopioa beste bost urtez lanean eduki ahal izatea ekarriko duen misioa bihar abiatuko da. Ahalmenak handituta, irudi ikusgarriekin, mundu guztia liluratu egingo da berriro ere, bisita honi esker.

Konponketa orbitala 

Irune Lasa - Donostia 
Orbitan jarri zutenetik bere bosgarren eta azken bisita hartuko du Hubble teleskopikoak aste honetan. Behar bezala ibil dadin, ezinbesteko ditu konponketa eta berritze lanak, baina horiez gain, jarriko dizkioten osagai berriekin haren behaketa ahalmena ere hobetuko da. Bihar abiatzen den misioa albiste pozgarria da hainbat zientzialarirentzat, denbora batez zalantzan egon baitzen teleskopiora berriro beste misiorik joango ote zen. 

Izan ere, berez, 2004. urterako aurreikusi zen misio hau. Prestaketa lanean zebiltzan 2003an Columbia transbordadorea Lurrerako itzuleran desintegratu zenean Texasko zeruan; eskifaiako zazpi kideak hil ziren. Ezbeharraren ondorioz, NASAk erabaki zuen transbordadoreen misio orok astronautentzako segurtasun toki bat izan behar zuela, transbordadoreak Lurrera itzultzeko arazoak izanez gero. Nazioarteko Espazio Agentziak, izan badu toki hori. Baina ez da hori gertatzen Hubblerekin. Egun gutxitan beste transbordadore bat bidaltzea da erreskaterako aukera bakarra. 

Dena dela, eta ikusita orduz geroztik transbordadoreekin ez dela arazo nabarmenik izan, NASA bidea eman zion azkenean Hubble teleskopioa txukuntzeko misioari. Ozta-ozta, euren zahartasunarengatik NASAren transbordadoreak laster erretiroa hartzekoak baitira. 

Floridatik Atlantis transbordarean abiatuko dira bihar zazpi astronauta teleskopiora. Ez da Hubble bisitatzen eta eguneratzen den lehen aldia izango, baina oraingoan lan berezia dute, lehen aldiz jada bertan dauden bi tresna -espektrografo bat eta kamera bat- konponduko baitituzte orbitan, jarri edo kendu soilik egin beharrean. Horrez gain, 19 urtetan gastatu eta higatu diren bateria eta giroskopio zenbait aldatuko dituzte, eta hiru tresna berri ezarri: ultramore espektrografo bat,eremu zabaleko kamera eta gidaketa sentsore bat. 

Berrikuntza horiei esker, 2014ra arteko luzatuko da Hubbleren bizitza. Eta, gainera bere gaitasunak hobetuko dira. 600 kilometro garai dagoen orbitatik espazio urrunera begira, 2,4 metroko teleskopioak ez du Lurretik begira atmosferatik izango lukeen lausorik. Uhin ultramoreetarako erresoluzio onena da Hubblerena, eta gaitasun horrek berebiziko garrantzia du, batez ere objektu interesgarriak identifikatu ahal izateko. 

NASArena (%85) eta ESArena (%15), Hubblek Lurrera begiratuko balu, eta haren argiak tresnak matxuratuko balizkio eta atmosferak lausorik egingo ez balio, 30 bat zentimetroko zehaztasuna lortuko luke. Baina Lurra ez, unibertsoa da bere helburua. Eta ez zientzialariak bakarrik, baizik eta haren irudiak ikusten dituen oro ere liluratzea. 

 Hurrena James Webb teleskopioa

NASAren lidergopean 15 herrialdek hartu dute parte 2013rako James Webb teleskopioaren egitasmoan. Hubble baino askoz handiagoa izaki, hamar aldiz argi gehiago jasoko du. Erradiazio infragorriarekiko oso sentikorra izaki, are urrunago behatuko du. 

Bi mikrometroko akats handia 


Aurrekoa baino bi mikroi (metro milioirena) lauago zen Hubbleren ispilu nagusia, espazioratu zutenean, leungailuaren neurgailua akastuna zelako. Osagai optiko bat jarri zioten aberrazioa ezeztatzeko. Bitartean irudiak akatsa kontuan hartuz landu ziren. 

Lorpen ikusgarriak


Zerez dago egina unibertsoa? Galdera horren erantzunaren bila dihardute oraindik astronomoek; baina, besteak beste, Hubbleren irudiei esker, helioak unibertso gaztean garrantzi handia izan zuela jakin dute. Materia iluna ere ikertzen du teleskopioak. Urrun-urruneko quasarren argiak galaxia arteko materia igarotzerakoan izaten dituen aldaketak behatzen ditu, materia horien berri jakiteko. 
Grabitazio leiarrak. Einstenen Erlatibitatearen teoriak halakoak izango zirela iragartzen zuen, eta asmatu, 1919an frogatu baitzen zenbait objekturen argia kurbatu egiten dela objektu masibo baten ondotik igarotzean. Hubblek hainbat ikusi ditu. 
Unibertsoaren neurria. Unibertsoaren adinaz gain, haren neurriaz ere ezagutza handia ekarri du Hubblek. Supernovak behatuz, unibertsoa hedatzen ari dela eta hedapen hori bizkortuz doala baieztatu dute. 
Iraganeko unibertsoari begira. Urrun-urrunera begiratzen du Hubblek, 12-13 mila milioi argi urtera dauden galaxietara. Zefeidak ikertuz, Unibertsoa uste baino zaharragoa dela ikusi da Hubblerekin: 15.000 milioi urte. 
Izarren hautsaren artean. Izarrak jaiotzen, edo bizitzen edota hiltzen ere ikusi ahal izan dira Hubblerekin,eta, hala, zabaldu egin da izarren eboluzioari buruzko ezagutza. Inguruan duten hautsaren artetik izar jaioberriak ikusteko gai da teleskopioa. 
Kometa baten talka. Gure Eguzki sistemako objektu eta jazoeren irudi ikusgarriak erakutsi izan ditu Hubblek 19 urtean. Aurorak Saturnoko poloetan, edota argazkikoa, Shoemaker-Levy 9 kometaren talkaren efektua Jupiterren. 

Zulo beltz ikusezinak 'ikusten'. Hubbleri esker, zulo beltzak uste baino ohikoagoak direla eta ziur asko galaxia ororen erdigunean daudela ikusi da, inguruko objektuetan eragiten dute grabitazio erakarpena behatuz. 

